
AA.nr.337/2023 

       

GJYKATA E APELIT E KOSOVËS - Departamenti për Çështje Administrative, në kolegjin e 

përbërë nga gjyqtarët, Hajriz Hoti kryetar, Ramiz Kuqi dhe Delushe Halimi anëtarë, në konfliktin 

administrativ, sipas padisë së paditësit, E.....Q..... nga P......, kundër të paditurës, Komisioni 

Qeveritar i Republikës së Kosovës për Verifikimin dhe Njohjen e Statusit të Dëshmorit të 

Kombit, Veteranit, Invalidit, Pjesëtarit apo të Internuarit të UÇK-së, me bazë juridike njohje e 

statusit të veteranit, duke vendosur lidhur me ankesën e paditësit, të paraqitur kundër aktvendimit 

të Gjykatës Themelore në Prishtinë-Departamentit për Çështje, A.nr.1871/2019, të 

datës;22.12.2022, në seancën e kolegjit të mbajtur më datë;27.12.2023, merr këtë,  

  

A  K  T  V  E N  D  I  M 

 

Refuzohet si e pa bazuar ankesa e paditësit, E...... Q........ nga P........, ndërsa aktvendimi i 

Gjykatës Themelore në Prishtinë-Departamenti për Çështje Administrative, A.nr.1871/2019, i 

datës;22.12.2022, vërtetohet.              

         A  r  s  y  e  t  i  m 

 

Me aktvendimin e Gjykatës Themelore në Prishtinë-Departamenti për Çështje Administrative, 

A.nr.1871/2019, të datës;22.12.2022, është vendosur, “Hedhet poshtë padia e paditësit E..... 

Q....., me të cilin kanë kërkuar nga gjykata që të obligojë të paditurën, Qeveria e Kosovës – 

Komisioni Qeveritar për Njohjen e Statusit të Veteranëve të UÇK-së, Prishtinë, për njohjen e 

statusit të veteranit të UÇK-së të datës 08.01.2013, si e parakohshme.” 

 

Kundër këtij aktvendimi në afatin ligjor, ka ushtruar ankesë paditësi, për shkak të shkeljes së 

dispozitave të procedurës kontestimore, vërtetimit të gabuar dhe jo të plotë të gjendjes faktike, 

dhe zbatimit të gabuar të së drejtës materiale, me propozim që të aprovohet ankesa e paditësit si 

e bazuar, ndërsa aktvendimi i ankimuar te prishet dhe çështja të kthehet në rigjykim dhe 

rivendosje, ose të ndryshohet aktvendimi i kontestuar dhe të miratohet padia si e bazuar. 

 

Kolegji i Gjykatës së Apelit, shqyrtoi shkresat e lëndës, pretendimet ankimore dhe pas vlerësimit 

të aktvendimit të kundërshtuar në pajtim me nenin 49 të Ligjit për Konfliktet Administrative 

lidhur me nenin 194 të Ligjit për Procedurën Kontestimore të aplikueshëm sipas nenit 63 të LKA-

së, ka gjetur se, ankesa është e pa bazuar. 

Nga shkresat e lëndës rezulton se paditësi ka ushtruar padi në gjykatë me datën;06.02.2019, 

kundër të paditurës, Komisioni Qeveritar i Republikës së Kosovës për Verifikimin dhe Njohjen 

e Statusit të Dëshmorit të Kombit, Veteranit, Invalidit, Pjesëtarit apo të Internuarit të UÇK-së, 

me të cilën ka kërkuar nga Gjykata që të t’ia njohë të drejtën e statusit të veteranit të UÇK-së. 

 

Gjykata e shkallës së parë duke vlerësuar objektin e kërkesëpadisë së paditësit në drejtim të 

thënieve në padi, provave të administruara në seancë të shqyrtimit kryesor bie aktvendimin e 

ankimuar me të cilin ka hedhë poshtë padinë e paditësit, me arsyetim se “Sipas Nenit 13 të Ligjit 

Nr. 03/L-202, për Konfliktet Administrative (LKA)–konflikti administrativ mund të fillojë vetëm 

kundër aktit administrativ të nxjerrë në procedurën administrative në shkallë të dytë. Pala po 

ashtu, mund të parashtrojë padi ndaj akteve administrative të shkallës  së parë, në rastet kur 

ankimi administrativ nuk lejohet. Ndërsa me nenin 29 të LKA-së, është përcaktuar se:“1. Nëse 

organi i shkallës së dytë nuk e ka nxjerrë vendimin brenda tridhjetë (30) ditësh ose në një afat 

më të shkurtër të caktuar me dispozita të veçanta rreth ankimit të palës kundër vendimit të 

organit të shkallës së parë, ndërsa nuk e nxjerr as në afatin e mëtejmë prej shtatë (7) ditësh me 

kërkesë të përsëritur, pala mund të fillojë konfliktin administrativ sikur t’i është refuzuar ankesa. 

2. Në mënyrën e parashikuar në paragrafin 1. të këtij neni mund të veprojë pala edhe kur sipas 

kërkesës së saj nuk është nxjerrë vendimi nga organi i shkallës së parë, kundër aktit të të cilit 

nuk mund të bëhet ankesa. 3. Nëse organi i shkallës së parë, kundër aktit të të cilit mund të bëhet 

ankesa, nuk ka nxjerrë asnjë vendim në bazë të kërkesës brenda gjashtëdhjetë (60) ditësh ose në 

një afat më të shkurtër të paraparë me dispozita të veçanta, pala ka të drejtë t’i drejtohet me 

kërkesë organit të shkallës së dytë. Kundër vendimit të organit të shkallës së dytë, pala mund të 

fillojë konfliktin administrativ, por mundet, nën kushtet nga paragrafi 1. i këtij neni, ta fillojë 

edhe nëse ky organ nuk ka nxjerrë vendim”. Nga shkresat e lëndës rezulton se paditësi ka 

parashtruar padi në gjykatë, mirëpo që nuk ka shterur mjetet juridike siç përcaktohet me 

dispozitat e lartcekura që fillimisht të drejtohet tek organet administrative për njohjen e të drejtës 

së tij, në mënyrë që pastaj të mund të parashtrojë padi në gjykatë.” 

 

Qëndrimin juridik të Gjykatës së shkallës së parë, si të rregullt dhe të bazuar në ligj në tërësi e 

pranon edhe kjo Gjykatë, për arsye se aktvendimi i atakuar nuk është përfshirë në shkelje 

thelbësore të dispozitave të Ligjit për Konfliktet Administrative dhe Ligjit për Procedurën 

Kontestimore nga neni 182 paragrafi 2, pika (b), (g), (j), (k) dhe (m), për të cilat shkaqe Gjykata 

e Apelit kujdeset sipas detyrës zyrtare në kuptim të dispozitës së nenit 194 të LPK-së, e 

rrjedhimisht edhe e drejta materiale gjithashtu është zbatuar në mënyrë të drejtë dhe të plotë. 

 

Kolegji i gjykatës së apelit e vlerëson si të drejtë këtë qëndrim juridik të dhënë në aktvendimin 

e ankimuar, pasi që paditësi nuk i ka shterur mjetet e brendshme të ankimimit pranë të paditurës. 

Prandaj, aktvendimi i ankimuar i Gjykatës së shkallës së parë është marrë duke respektuar 

dispozitat ligjore të procedurës, konstatimit të drejtë dhe të plotë të gjendjes faktike, si dhe me 

zbatim të drejtë të së drejtës materiale. Sepse paditësi siç shihet nga shkresat e lëndës, nuk e ka 

provuar para Gjykatës se ka bërë kërkesë për rishqyrtim në pajtim me nenin Neni 9 paragrafi 1 

të Rregullores nr.23/2012 për Komisionin Qeveritar për Njohjen dhe Verifikimin e Statusit të 

Dëshmorit të Kombit, Invalidit, Veteranit, Pjesëtarit apo të Internuarit të Ushtrisë Çlirimtare të 

Kosovës, i cili rregullon çështjen e ankimimit, ku përcaktohet “1. Nëse ndonjëri nga aplikuesit 

ka prova të reja apo mendon se i është bërë e padrejtë mund ti drejtohet Komisionit për 

rishqyrtimin e kërkesës. 2. Brenda një muaji pasi Regjistrat bëhen publike, çdo qytetarë ka të 

drejtë që pas publikimit të regjistrave të paraqesë ankesë apo fakte lidhur me personat që janë 

në regjistër. 3. Rishqyrtimi i kërkesës së aplikuesve dhe ankesës së qytetarëve bëhet nga një 

Komision i Posaçëm tre anëtarësh të Komisionit i emëruar nga Komisioni. 4. Komisioni i 

Posaçëm i rekomandon Komisionit për zgjidhjen e rastit dhe më pastaj Komisioni vendos sipas 

procedurave të përcaktuara për vendimmarrje të Komisionit. 5. Komisioni vendimet i merr me 

shumicë votash të anëtarëve. 6. Kundër Vendimit të Komisionit të Posaçëm pala e pakënaqur ka 

të drejtë ankese në Gjykatën kompetente.” 

 

Kolegji i apelit vlerëson se shterimi i mjeteve të brendshme në procedurë administrative, është 

kusht ligjor për tu iniciuar konfliktit administrativ në Gjykatë, për faktin se ky detyrim është 

kërkesë e paragrafit 6 të nenit 124 të Ligjit për Procedurën e Përgjithshme Administrative, i cili 

përcakton se “Shterimi i mjetit juridik administrativ të rregullt, përkatës, është kusht paraprak 

për ngritjen e padisë në gjykatën kompetente për çështjet administrative. Përjashtimisht, mund 

të ngrihet drejtpërdrejt padi në gjykatë, pa qenë ë nevojshme shterimi i mjeteve juridike 

administrative, në këto raste: 6.1. nuk ekziston organi epror; 6.2. palës së tretë i janë cenuar të 

drejtat apo interesat juridike nga akti administrative që zgjidh ankesën, apo 6.3 parashikohet 

shprehimisht me ligj.” Po ashtu është detyrim edhe nga neni 29 i LKA-së, i cili përcakton se 

“Nëse organi i shkallës së dytë, nuk ka nxjerrë vendim brenda (30) ditësh, ose në një afat me të 

shkurtër, të caktuar me dispozitat të veçanta, rreth ankimit të palës, kundër vendimit të organit 

të shkallës së parë, ndërsa nuk e nxjerr as në afatin e mëtejmë prej (7) ditësh, me kërkesë të 

përsëritur, pala mund të filloj konfliktin administrativ, sikur ti është refuzuar ankesa.” Në këtë 

kuptim nuk ka arsye për aprovimin e ankesës se ankuesit dhe prishjen e aktvendimit të Gjykatës 

së shkallës së parë, ngase paditësi nuk i ka plotësuar parakushtet procedurale për inicimin e 

konfliktit administrativ në Gjykatë, përkatësisht, nuk ka bërë kërkesë-ankesë te e paditura, duke 

vepruar kështu në kundërshtim me dispozitat e sipërcituara ligjore. 

 

Kolegji i apelit i ka vlerësuar edhe pretendimet ankimore te paditësit por të njëjtat i vlerëson si 

të pa bazuar, për faktin se paditësit nuk e ka provuar para gjykatës ë shkallës së parë as me ankesë 

si i ka plotësuar parakushte procedurale siç u thekua me lart, si kusht për ushtrimin e padisë në 

gjykatë. 

 

Mbi këto arsye, e në mbështetje të nenit 49 të Ligjit për Konfliktet Administrative, lidhur me 

nenin 200 dhe 209 pika b) të Ligjit për Procedurën Kontestimore, të aplikueshëm sipas nenit 63 

të Ligjit për Konfliktet Administrative, u vendos si në dispozitiv të këtij aktvendimi.     

 

          GJYKATA E APELIT E KOSOVËS NË PRISHTINË 

             AA.nr.337/2023, dt.27.12.2023   

                 Kryetari i kolegjit 

                                                                                                                                     Hajriz Hoti      

 

 

 

 

 

 

 

 

 

 

 

 


